
Text: Simone Beck

De Päerdstram

1859, wéi de Feierwon an d’Stater Gare (aus Holz!) ageweit gouf, stoung d’Festung nach 
an d’Nei Bréck war nach net gebaut. Et gouf och keen „ëffentlechen Transport“ vun 
der Uewerstad iwwer d’Al Bréck op d’Gare. Mat Gepäck war de Wee beschwéierlech, 
an et louch op der Hand, dass besser Verbindungen tëschent Uewerstad a Gare hu 
missten entstoen. Et huet awer laang gedauert, bis dës ëmgesat goufen. Eréischt den 
21. Februar 1875 gouf de Päerdstram feierlech ageweit.

Dës Léisung war inspiréiert vun dem New Yorker 
Päerdstram, dee schonn 1832 operationell war an 
deem säi Konzept vu villen europäesche Stied 
iwwerholl ginn ass. Dësen Tram, deem seng 
Ween op Schinne gelaf sinn a vu Päerd gezu gou-
fen, ass dofir oft tramway américain genannt ginn. 

1908: De Päerdstram fiert eng leschte 
Kéier iwwert di Al Bréck.

An der Stad Lëtzebuerg hat d’Aféierung vum  
Päerdstram esou laang gebraucht, well kompli-
zéiert Debatten am Gemengerot iwwert d’Linne-
féierung, d’Breet vun der Spuer an de Finanzéie-
rungsmodell gefouert goufen. Schliisslech krut de 
Bréisseler Ingénieur Charles de Féral am Juni 1874 
den Zouschlag fir eng éischt Tramslinn. Dës sollt 
eng Spuer vun 1 435 m kréien, wéi se och bei der 
Eisebunn üblech war. Dat sollt e spéidert Ubanne 
vum Tram un d’Industriebetriber erliichteren. 

Den neien Tram an deier Kutschen

Schonn den 21. Februar 1875 konnt déi éischt 
Deelstreck vun der Gare bis bei de fréiere Kol-
léisch ageweit ginn. Wéi dunn dräi Wochen  
duerno de Farplan erauskoum – vu muerges 9 bis 
owes 8 all Véierelstonn an déi zwou Richtungen – 
koum et séier zu Kritik. De Farplan géif sech – zu-
mol owes - net no dem Farplan vun der Eisebunn 
riichten. De Charles de Féral huet dunn eng Ufro 
eragereecht, fir kënnen e Kutscheservice unze-
bidden: jeeweils zwou dëser voitures sur place 
stounge vrun der Gare an um Roude Pëtz. Aller-
déngs war dëse Service net fir jiddereen: an der 
Stad selwer huet eng Faart 1,25 Frang kascht – 
géint 0,10 Frang fir en Tramsbilljee. Als Verglach: 
fir de Präis vun enger Faart an der Kutsch krut ee 
5,5 kg Brout oder e Mëttegiessen an engem Res-
taurant (mat Wäin!)1.

Scho séier gouf d’Offer vum Päerdstram ver-
gréissert: iwwer 2,2 km goung – mat maximal 12 
Kilometer an der Stonn - vun der Gare iwwert 
d’Passerelle (d’Al Bréck) duerch d’Ënneschtgaass, 
de Gruef, rue de la Reine an d’Groussgaass bei 
d’Neipuert a vun do – Schueberfouer oblige! – wei-
der op de Glacis. Et gouf nuren ee festen Arrêt um 
Roude Pëtz, soss ass de Päerdstram stoe bliwwen, 
wann e Foussgänger vum Trëttoir aus en Zeeche 
gemaach huet. 

D E  PÄ E R D S T R A M

De Päerdstram béit vun der Groussgaass 
an d’Aldringerstrooss.

D’Kutsche virun der Stater Gare

SAarbecht fir d’Päerd a Freed fir d’Kanner

Päerd, Ween an Atelieren: dat brauch alles Plaz. 
Ier d’Gemeng en Terrain op der Gare (an der 
haiteger Joseph-Junck-Strooss) dofir kaf huet, 
goufen d’Päerd an der Artilleriekasär um Piquet 
beschloen. E Véidokter huet reegelméisseg no 
hinne gekuckt an huet och heiansdo e Päerd 
misse „krankschreiwen“.2 Och wann se all zwou 
Stonnen ausgewiesselt goufen, hate se schwéier 
Laaschten ze schleefen, an dat och heiansdo de 
Bierg op.3

Deem enge säi Leed, deem anere seng Freed: 
D’Kanner hate grousse Spaass, sech hannen un 
de Won ze hänken, wärend déi méi Grouss dovu 
profitéiert hunn, wann den „Tramsmännchen“ e 
Patt huele war, d’Päerd lasszemaachen, ëm den 
Eck ze lafen an dann nozekucken, wa versicht 
ginn ass, d’Déieren erëm anzefänken. An der 
Press gouf sech iwwerdeems iwwert d’Päerds- 
drecker „und das Rabbeln und Gestuckels“4 op 
dem Pavé opgereegt.

Eng nei Bréck, en neien Zuch…

Wéi de Päerdstram 1875 de Betrib opgeholl huet, 
waren d’Festungswierker am Gaang ofgerappt ze 
ginn, wat d’Liewen an der Stad fundamental geän-
nert huet. Awer och de Grand-Duché huet sech 
opgemaach: Duerch d’Eisebunn (an d’Member-
schaft am Zollverein) konnt sech d’Industrie ent-
wéckelen an auslännesch Betriber hate sech am 
Groussraum Hollerech niddergelooss. Wéi 1904 
d’Nei Bréck ageweit gouf, gouf och eng grouss 
Konkurrenz vum Päerdstram ageweit: d’Linn 12 
– de Charly mat senger Damp ugedriwwener Lo-
komotiv - ass iwwert d’ Nei Bréck de Boulevard 
Royal erop duerch de Rollengergronn op Iechter-

nach gefuer – oder besser getuckelt: hien huet fir 
déi Streck zwou an eng hallef Stonn gebraucht. 
Och sinn zu där Zäit déi éischt Privatautoe gefuer, 
déi zwar am Ufank keng Konkurrenz fir de Päerds-
tram waren, awer dach eng nei Zäit agelaut hunn. 

… an en neien Tram

Dës nei Zäit hat schonn 1888 ugefaangen, wéi 
d’Gemeng d’Konzessioun fir e Siemens-Dynamo 
ginn hat, deen um Cavalier Jost (vis-à-vis vum hai-
tege Casino-Forum d’Art contemporain) Stroum 
fir 5 (!) Clientë produzéiert huet. Spéider hunn 
d’Siemens-Schuckert-Werke5 déi Produktioun iw-
werholl, an du stoung engem elektreschen Tram 
näischt méi am Wee. Vun 1908 un ass dësen nei-
en Tram daagsiwwer op dräi Linne gefuer, gouf 
awer nuets vum Päerdstram ofgeléist. Allerdéngs 
war och den elektreschen Tram fir d’Awunner vu 
Gronn, Clausen a Pafendall keng Léisung: si hu 
missen op d’Autobusse waarden, fir bequeem an 
d’Stad an op d’Gare ze kommen.      

Simone Beck

ass Presidentin vun der  
Lëtzebuerger UNESCO- 
Kommissioun a  
Coordinatrice vun  
„ons stad“.

Den „elektrësche“ 
Päerdstram fiert  
iwwert d’Nei Bréck.


